
La Lettre Jèrriaise Sanm’di lé neuf du mais d’Mar 2024.    

Bouônjour bouonnes gens. Ch’est Jean L‘Maistre dé L’Êta tch’a l’pliaîsi dé vos présenter la 

lettre Jèrriaise aniet, Sanm’di lé neuf du mais d’Mar, deux milles vîngt-quatre.  

 

J’appréchons, à grands pas, lé jour spécial qué j’allons célébrer Lundi tchi veint, lé onze du 

mais d’Mar. Ch’est lé jour du Commonwealth et j’pouvons célébrer chu jour-là en Jèrri à 

cause qué j’sommes membre de chutte grande organisâtion tch’est souvent app’lée eune 

grande fanmil’ye des Nâtions. 

 

I’ faut preunmiéthement admettre, et vos faithe mes apologies, pa’ce qué j’n’ai pas peu 

trouver lé mot Jèrriais ni l’Français pouor lé Commonwealth.  Jé n’crai pon qué la traduction 

mot pouor mot, “La Richesse Commune” li fait justice! 

 

Chutte fanmil’ye des Nâtions c’menchit comme l’Empire Britannique en dgiêx-neuf chents 

onze et après la dgèrre en dgiêx-neuf chents quarante-neuf, dévînt nommée lé 

Commonwealth. 

 

Chose intérêssante est qu’ lé total d’habitants dans ches pays est envithon 2 billions et d’mi, 

qu’est quâsi un tchièr dé tout l’monde entchi.  

I’ y’a des douzaines d’ organisâtions tchi portent lé nom du Commonwealth. J’crai bein qué 

l’mus connu dait être les Jeux du Commonwealth (en Angliais Commonwealth Games) 

qu’ont lieu touos les quatre ans.  Vraîment bein connu étout dait être lé rassembliément des 

Chefs du Commonwealth tchi s’ rencontrent touos les deux ans dans difféthents pays.  

Anciennement la Reine, tchi ‘tait à la tête du Commonwealth, ‘tait tréjous présente duthant 

ches rêunnions.  

 

Ch’est dé grande împortance pour nous étout. La pétite île dé Jèrri est membre dé 

l’organisâtion connu par lé titre l’Associâtion des Parlémentaithes du Commonwealth, 

souvent appelée lé C P A.  Chutte Associâtion à eune înfluence ênorme tout à travèrs du 

monde.  Chînquante-siêx pays sont membres, dé tchi trente trais sont des p’tits pays.  

L’Associâtion est composée de chent quatre-vîngts Parléments ou Législatuthes et les 

dgiêx-huit mille êlus tchi sont les Membres. 

 

Les membres dé nos Êtats ont participé dans les rêunions du CPA dépis après la dgèrre.  

Actuellement j’avons ieu l’ privilège et l’honneu, duthant les dreins quarante ans, d’aver trais 

dé nos êlus tch’ont t’nu Office au nivé du Conmité Exétchutif Mondial. Preunmiéthement 

comme Trésoryi, lé Sénateur Reg Jeune et pis auprès lé Sénateur Pierre Horsfall. J’eus 



l’honneu d’être êlu vice-Président en deux mille quatre et exceptionnellement j’fus d’mandé 

d’aîdgi étout comme Président et Trêsoryi, en deux mille chînq, duthant la Rêunion du 

Conmité Exétchutif à Sydney en Australie.  J’eus étout l’honneu d’être învité, après Sydney, 

dé “prendre la tchaise” comme nou dit, à sèrvi comme vice-Président ès Rêunions du 

Parlément des Jeunes du Commonwealth à Brisbane.  La dreine fais qué l’ Parlément 

Mondial des Jeunes sé rêunit en Jèrri ‘tait en deux mille dgiêx-huit. 

 

J’sis convaintchu qu’ ch’est essentiel pouor Jèrri, qué j’séyons èrprésentés ès rêunions du 

C P A, pour mus comprendre les sujets qui sont d’ împortance sustout quand il’ ont la 

responsabilité comme êlus, à sèrvi nos êlecteurs.  I’ n’ faut pas oublier étout qué Jèrri 

dépend sus les bouonnes relâtions qué j’avons dêv’loppé avaû les années comme centre 

dé finnance bein respecté.  Au nivé du Gouvèrnément ch’est essentiel qué nos êlus 

rencontrent les êlus dé d’autres pays. J’n’ai pas l’temps aniet à donner des exempl’yes mais 

j’ai ieu l’expéthience, plusieurs fais, à rêsoudre des problièmes pour lé bénéfice, pas 

seulement d’Jèrri mais les autres Îles étout.  

  

Eh bein l' en v’là assez pouor aniet.  Mèrcie pouor m’aver êcouté et à la préchaine. 
 

 


